
I annan en koze Angle ki dir ‘You can
remove the monkey from the bush, but
you cannot remove the bush from it’. Dr.

Patrick Herminie, Speaker Lasanble i en
lekzanmp tipik sa koze. I arogan, dominer,
e pa kwar ki i ete. Tazantan ou esey ed li
pour li war lavi diferaman. I fer sa pour en
pti letan, me apre sa i retourn parey i ti ete.
Sa bann menm karakteristik i retournen e
son latitid degoutan i retourn ankor. Nou’n
ganny legzanmp sa Mardi dan Lasanble. 

I pa koze, i kriye!
Mardi dan Lasanble, i ti deside pour li pa aret
midi, me pou kontinyen ziska 1erakoz i ti’n
organiz son progranm. Letan Mr.
Ramkalawan ti esey fer li konpran ki lezot
manm i annan lezot keksoz pou fer, la sa gro
imsye ti vin arogan e fer son ta diskour. Mr.
Ramkalawan ti les li fer son ta tapaz, e apre ti
pran laparol pou koz lo size devan Lasanble.
Me wa kwar ki sa imsye ti’n met en ‘stop
watch’ on. 

Zis letan 30 minit ti arive, i ti pre pou kraz
son marto lo latet Minis Faure. E ankor enn
fwa, olye koze i ti kriye. Sete a sa moman ki
Mr. Ramkalawan ti dir li ki i annan en fason
pou koz avek dimoun e pou aret tret manm
Lasanble koman bann zanfan. Wa kwar ti’n
met bennzin dan dife. La sa imsye ti kriy pli
for ankor, e sa ti fors Mr. Ramkalawan pou
dir li ki i pa son pti garson pour li kriy avek. I
ti deside pou anvoy Mr. Ramkalawan deor.
Sa i form parti son stratezi. Mr. Ramkalawan
ti leve e sorti, e Mr. Derjacques ti akonpanny
li kot biro.

Herminie i atak Derjacques
San ki i konnen oubyen demande akoz ki Mr.
Derjacques ti al avek Mr. Ramkalawan, Mr.
Herminie ti donn lord sekirite pou pa les Mr.
Derjacques rantre dan Lasanble apremidi.
Letan Mr. Derjacques tya pe monte, sekirite ti

defann li. Letan ti pran lenformasyon, deswit
Mr. Herminie ti koz lo koup lapey! Ki kalite
sa? Ordinerman en ziz i ekoute avan pran
desizyon, li i tro diktater e alor i pran son
desizyon deswit. Sanmenm sa ki ou apel laro-
gans premye klas. Menm kalite ki ti fer li kriy
avek Mr. Ferrari ‘OUT!’ 

Sanmenm sa lot prezidan Sesel?
Lo plizyer repriz Herminie i dir ki li ki pou lot
prezidan Sesel apre Mr. Michel. Ikoz lo
lenkonpetans bann dimoun dan SPPF e ki
mannyer li avek son frer zot de dimoun vre-
man malen. Eski SPPF i kapab dir nou si se
sanmenm sa kalite dimoun ki zot anvi met
koman kandida pour eleksyon prezidansyel
en zour dan Sesel? Nou tya sizere ki i al fer
en kors lo etik avan i mazin okenn lanbisyon
pou fer nenport kwa.

Pouvwar i mont dan latet
Herminie in montre nou ankor enn fwa ki
mannyer pouvwar pe mont dan son latet. I
kwar ki i en tro gran sef e i kapab alor fer sa
ki li i anvi. Me nou dan SNP, nou anvi dir li
pou tir sa dan son latet. Nou pa son bann zan-
fan oubyen okenn dimoun ki viv avek li kont
ki i fer sa kalite konportman. I pou kit nou
ater trankilman. Me nou senpleman anvi dir li
retir sa foli-grander ki’n mont dan son latet. 

Vin sivilize silvouple
Si nou anvi nou pei avans devan, fodre ki
dimoun dan sa kalite pozisyon i vin sivilize e
annan ‘savoir vivre’. Malerezman nou
Lasanble Nasyonnal i ganny degrade par sa
menm dimoun ki sipoze ansarz li. Son pro-
granm ti kler: I pa ti dan Lasanble apremidi i
ti ganny war pe al dan direksyon sid.. OUT

Jj dan Dustbin!

Ki problenm Herminie?

En gran siporter Jj dan Anse Etoile
in fatige avek boug-la e in lev
poster Jj avek son baton e zet li dan
dustbin! Se sa ki plis siporter SPPF
pe fer tou lezour!

Lekel sa boug?
Sa pa kapab dir tro for akoz dezagreman.
Me lekel sa gran boug ki’n demann en lor-
ganizasyon etranze $2milyon dolar pour li
aranz tou keksoz ki ganny demande? I kon-
nen lekel li, e nou anvi zis fer li konnen ki
nou konnen. Depay ou difil zwer. Aret
kasyet deryer bann gro tit! Ou parol i deor!

Pov dryver ‘People’
Vre SPPF i zis servi dimoun e letan zot dan
problenm zot ganny kite ater. Sa pov
malere dryver ki distribye tou sa gonaz ki
‘People’ e ‘People Plus’ i ekri ti trouv li pe
pous son loto li tousel dan gro lapli Lendi
bomaten. Apre sa i ti bezwen kasyet lapli

anba pye bodanmyen lo pon Riverside.
Personn pa ti vin ed li, e pourtan tou bann
gro sef ti kot Maison du Peuple dan zot gro
loto! Pov dyab! Pourtan i en bon boug e i
rann zot tou sa servis sal ki zot demande. 

Leker in anfle!
Zalouzi pe fer leker serten anfle ziska pre
pou pete. Sa ki ti abitye pran en pilil pe
pran 2 e kolesterol lot in komans leve. Enn
i dir ki i anvi met ankor 2 letaz lo pour li, e
lot i dir i anvi pran ankor en lot bout later
sa madanm la ki in mor. Me zot, i pas zafer
laba anba. Anplis la nou osi antann ki sa
boug pe demann tou sa ki pas dan son lak-
oupe, CEO enkli. Ki pe arive avek sa bann
dirizan dan lakaz ‘lepep’? Konmdir koze,
sa pa sat ki manz zot piti dan fernwanr?

Sef lo Air Seychelles
Apre ki SNP in fer resorti ki Gran Sef zan-
men i travel lo Air Seychelles e i pa donn
sipor sa lakonpannyen, Dimans in taye e
pran Air Seychelles pou al Rome. Sa i zis
en zes. Nou ava gete si i kontinyen vwayaz
lo Air Seychelles oubyen i al ankor lo
avyon son bann dalon Arab!

Gran Golan pe ouver laferm!
Gran Golan in sorti ankadadak, in mous
masala e pran laraz. Si i ti larg sa podyonm
i ti pou tonbe!Me selman in deside ouver
son laferm Lostrali e ofer Seselwa posi-
bilite vin plant bannann. La aprezan letan li
i ava pe plant mang, lezot i ava plant ban-
nann. Antouka Seselwa in fini war en zoli
teren pou plant bannann gabou lo Internet!

PAS PARTOU

Depi semenn pase, size koze dan lavil i
lo Air Seychelles. Sa in vin depi ki
dan bidze siplemanter, i annan en

sonm R30 milyon koman en loan pour sa
lakonpannyen. Kestyon se eski Air
Seychelles in fayit e kwa ki pe arive?
Malerezman Capt. Savy ek SPPF in pran en
latitid vreman arogan e defansiv, e olye rode
ki mannyer pou fer en bon travay, zot pe plito
akiz tou dimoun. Malerezman, sa kalite latitid
in kas moral bann travayer Air Seychelles e
bann travayer pe ganny akize konmkwa zot
en bann voler. SNP pa dakor avek sa kalite
latitid, akoz nou, nou kwar ki Air Seychelles i
devret ganny sove e tou travayer i devret
ganny sa konfyans ki zot travay pa an-danze.

Avyon Mr. Savy? 
Problenm prensipal avek Air Seychelles se ki
Mr. David Savy i kwar ki sa avyon i pour li.
Ou tronpe Mr. Savy. Sa avyon ki apel Air
Seychelles i pour lepep Seselwa. Aret kwar ki
ou kapab fer sa ki ou anvi, donn privilez ou
bann dalon, e depans larzan sa lakonpannyen
parey ou anvi. I vre ki dan lepase ou ti ganny
trete koman en pti lanperer ansanm avek ou
de frer, me ozordi lepep Seselwa pe dir ki
letan lanperer in fini, e ou osi ou devret swiv
lalwa. I malere osi ki Mr. Michel i ankor per
Mr. René a alor letan en lalwa i ganny fer, ou
ganny proteze. Lepep Seselwa pe reklanm
son avyon, e ou devret konsider ou koman en
travayer parey lezot.

Aret maltret Cabin Crew
Tou dimoun i konnen ki an sa ki konsern
avyon Air Seychelles, bann cabin crew i zwe
en rol enportan. Letan nou koz ‘Flying the
Creole Spirit’, se pa Mr. Savy ki reprezant sa,

me se plito nou bann Seselwa ki travay parey
bann bef. Alor, akfer Mr. Savy i kontinyen
maltret zot, e menm vin lo erport pou aras zot
‘name tag’ e imilye zot devan dimoun zis
akoz en boutey diven. Eski Mr. Savy i kapab
dir avek lepep Seselwa si li zanmen in deza
servi privilez ki tonm pli ser ki en boutey
diven? Letan son fanmiy ek son dalon i al dan
Pearl Class, eski sa pa tonm bokou plis ki en
boutey diven. Dan SNP, nou dir byen for:
Aret maltret bann cabin crew akoz se zot ki pe
rente letan bann sef pe ronfle.

Lekel ki pli byen pase?
Minis Danny Faure in repete dan Lasanble ki
Air Seychelles i anmenn 60% tou pasaze ki
vin Sesel. Nou tya ekspekte alor ki sa avyon
ti ava pe fer en gran profi. Me malerezman sa
i pa leka. Eski i drol letan ou mazinen ki Air
Seychelles i lwe en batiman preski R500,000
par mwan? Zis sa i fer R6 milyon par lannen.
Si sa larzan ti byen ganny servi napa fason ki
Air Seychelles pa ti ava kapab fer son prop
batiman e fer lekonomi? Dir nou klerman ki
kalite laranzman lwe sa batiman, avek ki i pe
lwen e ki kalite koneksyon ki annan? Lekel ki
pli benefisye avek bann ‘upgrade’ dan sa
lakonpannyen? Lekel ki wa kwar Pearl Class
i zot lasanm ek zot salon?

Bann lapey ekzorbitan
Lepep Seselwa i anvi ganny detay lapey bann
etranze dan Air Seychelles. Ki mannyer nou
konpran i annan en boug ki ganny parlao
R200,000 par mwan. Nou osi aprann ki i
annan lezot etranze ki tous ziska R100,000
par mwan. Anplis ki sa, i resanble ki etranze i
ganny priorite lo Seselwa kot lanplwa i kon-
sernen. Sanmenm sa progranm gouvernman

pou lokaliz bann post dan Sesel? Oubyen eski
serten dimoun i ganny drwa fer sa ki zot anvi?

Pey Staff Air Seychelles pli byen
SNP i kler dan son demann letan nou regard
tou sa bann keksoz ki pe pase kotAir
Seychelles. Nou kwar ki sa bann etranze pe
ganny tro bokou larzan, e ki Seselwa pa pe
ganny ase lapey. In ler pou regard sa lapey
bann Cabin Crew ek tou lezot travayer ki fer
nou avyon fonksyonnen. Fodre donn en pli
gran lankourazman e fodre ki Mr. Savy i aret
kwar ki zis li ki konn tou keksoz. I sitan kwar
dan son lekor ziska ki i dir ki i pa ti pe demann
R30 milyon roupi, me zis 3 milyon Ero. Eski
i pa konnen ki R3 milyon Ero i fer plis ki R40
milyon?Tro malen?

SOV AIR SEYCHELLES
SNPi siport nou lalinny avyon nasyonnal.
Nou siport tou travayer sa lorganizasyon.
Nou deplor lafason ki zot ganny ensilte e nou
demande ki bann zournal parey ‘People’ i
aret denigre staff Air Seychelles. Nou
demann en bon reorganizasyon sa byen
lepep. Bonn sans!

Fodre sov Air Seychelles

Nou Pou Touzour La Pour ZotSNP

GRAN BINGO!
Tou dimoun i ganny envite

pou partisip dan en gran
sesyon bingo le 29 Novanm

ant 1-6 p.m dan biro 
rezyonnal SNP Plaisance.

Pri pou enteresan...
Nwa zwenn zot laba!!!!!


